
Ќонуни конститутсионии Љумњурии Тољикистон  
«Дар бораи судњои Љумњурии Тољикистон» 

аз 26 июли соли 2014, № 1084 

 
Моддаи 24. Пленуми Суди Олии Ҷумҳурии Тоҷикистон 
1. Пленуми Суди Олии Ҷумҳурии Тоҷикистон дар ҳайати Раиси Суди 

Олии Ҷумҳурии Тоҷикистон, муовини якум, муовинони ӯ, котиби Пленум ва 
судяҳои Суди Олии Ҷумҳурии Тоҷикистон фаъолият мекунад. 

2. Пленуми Суди Олии Ҷумҳурии Тоҷикистон дар мавридҳои зарурӣ, 
вале на камтар аз ду маротиба дар як сол аз тарафи Раиси Суди Олии 
Ҷумҳурии Тоҷикистон даъват карда мешавад. 

3. Маълумот дар бораи рӯзи даъвати Пленуми Суди Олии Ҷумҳурии 
Тоҷикистон, мавод, лоиҳаҳои қарорҳо аз рӯйи масъалаҳои муҳокимашаванда 
ба аъзои Пленум ва Прокурори генералии Ҷумҳурии Тоҷикистон на дертар 
аз чордаҳ шабонарӯз то маҷлис фиристонида мешаванд. 

4. Дар маҷлиси Пленуми Суди Олии Ҷумҳурии Тоҷикистон Прокурори 
генералии Ҷумҳурии Тоҷикистон иштирок менамояд. 

5. Дар маҷлиси Пленум бо даъвати Раиси Суди Олии Ҷумҳурии 
Тоҷикистон Раисони Суди конститутсионии Ҷумҳурии Тоҷикистон ва Суди 
Олии иқтисодии Ҷумҳурии Тоҷикистон, раисон ва судяҳои Суди Вилояти 
Мухтори Кӯҳистони Бадахшон, судҳои вилоят, шаҳри Душанбе, судҳои 
ҳарбии гарнизонҳо, шаҳр ва ноҳия, аъзои Шӯрои илмию машваратии Суди 
Олии Ҷумҳурии Тоҷикистон, мутахассисони дахлдор ва шахсони дигар 
иштирок карда метавонанд. 

 
Моддаи 25. Салоҳияти Пленуми Суди Олии Ҷумҳурии Тоҷикистон 
1. Пленуми Суди Олии Ҷумҳурии Тоҷикистон: 
- бо пешниҳоди Раиси Суди Олии Ҷумҳурии Тоҷикистон шумора ва 

ҳайати Раёсати Суди Олии Ҷумҳурии Тоҷикистон, раёсатҳои Суди Вилояти 
Мухтори Кӯҳистони Бадахшон, судҳои вилоят ва шаҳри Душанберо тасдиқ 
менамояд; 

- бо пешниҳоди Раиси Суди Олии Ҷумҳурии Тоҷикистон раисон ва 
ҳайатҳои коллегияҳои судии Суди Олии Ҷумҳурии Тоҷикистонро тасдиқ 
мекунад; 

- бо пешниҳоди Раиси Суди Олии Ҷумҳурии Тоҷикистон котиби 
Пленуми Суди Олии Ҷумҳурии Тоҷикистонро интихоб менамояд; 

- ҳисоботро оид ба кори Раёсат ва коллегияҳои судии Суди Олии 
Ҷумҳурии Тоҷикистон, раёсатҳо ва коллегияҳои судии Суди Вилояти 
Мухтори Кӯҳистони Бадахшон, судҳои вилоят ва шаҳри Душанбе, судҳои 
ҳарбии гарнизонҳо, шаҳр ва ноҳия мешунавад; 

- аз натиҷаи ҷамъбасти амалияи судӣ бо мақсади ҷорӣ намудани 
таҷрибаи якхела ва татбиқи дурусти қонунҳо ва дигар санадҳои меъёрии 
ҳуқуқии Ҷумҳурии Тоҷикистон тавзеҳоти дастурӣ медиҳад; 



- пешниҳоди Прокурори генералии Ҷумҳурии Тоҷикистонро дар бораи 
ба судҳо додани тавзеҳоти дастурӣ оид ба масъалаҳои амалияи судӣ аз рӯи 
парвандаҳои гражданӣ, оилавӣ, ҷиноятӣ ва ҳуқуқвайронкунии маъмурӣ 
баррасӣ менамояд; 

- гузоришҳои раисони Суди Вилояти Мухтори Кӯҳистони Бадахшон, 
судҳои вилоят ва шаҳри Душанбе, судҳои ҳарбии гарнизонҳо, шаҳр ва 
ноҳияҳоро дар бораи таҷрибаи татбиқи қонунҳо ва дигар санадҳои меъёрии 
ҳуқуқии Ҷумҳурии Тоҷикистон, инчунин дар бораи иҷрои тавзеҳоти 
дастурии Пленуми Суди Олии Ҷумҳурии Тоҷикистон мешунавад; 

- бо пешниҳоди Раиси Суди Олии Ҷумҳурии Тоҷикистон Шӯрои илмию 
машваратии Суди Олии Ҷумҳурии Тоҷикистонро аз ҳисоби олимон ва 
мутахассисони соҳаи ҳуқуқ таъсис дода, Низомнома ва ҳайати онро тасдиқ 
менамояд; 

- бо пешниҳоди Раиси Суди Олии Ҷумҳурии Тоҷикистон ҳайати 
таҳририяи маҷаллаи "Нашрияи Суди Олии Ҷумҳурии Тоҷикистон"-ро тасдиқ 
мекунад; 

- пешниҳоди Раиси Суди Олии Ҷумҳурии Тоҷикистонро дар бораи ба 
қонунгузории Ҷумҳурии Тоҷикистон мутобиқат накардани тавзеҳоти 
дастурии Пленуми Суди Олии Ҷумҳурии Тоҷикистон баррасӣ менамояд; 

- дар хусуси ба Конститутсияи Ҷумҳурии Тоҷикистон мувофиқат 
доштани қонун ва дигар санадҳои меъёрии ҳуқуқии татбиқшуда ва ё 
татбиқшаванда оид ба парвандаи баррасишаванда ба Суди конститутсионии 
Ҷумҳурии Тоҷикистон муроҷиат менамояд; 

- ваколатҳои дигареро, ки Қонуни конститутсионии мазкур ва дигар 
санадҳои меъёрии ҳуқуқии Ҷумҳурии Тоҷикистон пешбинӣ намудаанд, 
амалӣ менамояд. 

2. Маҷлиси Пленуми Суди Олии Ҷумҳурии Тоҷикистон дар сурати 
иштироки на камтар аз се ду ҳиссаи ҳайати он салоҳиятнок ҳисобида 
мешавад. 

3. Қарори Пленуми Суди Олии Ҷумҳурии Тоҷикистон ба тариқи 
овоздиҳии ошкоро бо тарафдории на камтар аз се ду ҳиссаи овозҳои аъзои 
Пленум, ки дар маҷлис иштирок доранд, қабул карда мешавад. 

4. Барои таҳияи лоиҳаи қарори Пленуми Суди Олии Ҷумҳурии 
Тоҷикистон, ки он дорои тавзеҳоти дастурӣ мебошад, Пленум дар мавриди 
зарурӣ аз ҳисоби аъзои худ ҳайати комиссияи таҳририро ташкил мекунад. 

5. Қарори Пленуми Суди Олии Ҷумҳурии Тоҷикистон аз лаҳзаи қабул 
шуданаш эътибори қонунӣ пайдо мекунад. 

6. Дар маҷлиси Пленуми Суди Олии Ҷумҳурии Тоҷикистон протокол 
тартиб дода мешавад. Ба қарори Пленум ва протокол Раиси Суди Олии 
Ҷумҳурии Тоҷикистон ва котиби Пленуми Суди Олии Ҷумҳурии Тоҷикистон 
имзо мегузоранд. 

 
Моддаи 26. Баррасии масъалаҳои фаъолияти судӣ аз тарафи 

Пленуми Суди Олии Ҷумҳурии Тоҷикистон 



1. Масъалаҳое, ки мувофиқи Қонуни конститутсиони мазкур аз тарафи 
Раиси Суди Олии Ҷумҳурии Тоҷикистон ё Прокурори генералии Ҷумҳурии 
Тоҷикистон ба муҳокимаи Пленум гузошта шудаанд, мутобиқан аз рӯйи 
маърӯзаҳои онҳо ё маърӯзаҳои шахсони аз ҷониби онҳо 
ваколатдоркардашуда шунида мешаванд. 

2. Дар муҳокимаи масъалаҳои фаъолияти судӣ шахсони ба маҷлиси 
Пленуми Суди Олии Ҷумҳурии Тоҷикистон даъватшуда иштирок карда 
метавонанд. 

Моддаи 27. Котиби Пленуми Суди Олии Ҷумҳурии Тоҷикистон 
1. Котиби Пленуми Суди Олии Ҷумҳурии Тоҷикистон бо ешниҳоди 

Раиси Суди Олии Ҷумҳурии Тоҷикистон аз тарафи Пленуми Суди Олии 
Ҷумҳурии Тоҷикистон аз ҷумлаи судяҳои Суди Олии Ҷумҳурии Тоҷикистон 
интихоб мегардад. 

2. Котиби Пленуми Суди Олии Ҷумҳурии Тоҷикистон дар баробари 
иҷрои вазифаи судяи Суди Олии Ҷумҳурии Тоҷикистон кори ташкилиро оид 
ба тайёр намудани маҷлиси Пленум ва тартибдиҳии протоколро таъмин 
намуда, амалҳои дигареро, ки барои таъмини иҷрои қарорҳои қабулкардаи 
Пленуми Суди Олии Ҷумҳурии Тоҷикистон зарур мебошанд, анҷом медиҳад. 

